
ЗАХИДАЛ 86

	 

	ЭРХ ЧӨЛӨӨНИЙ ТӨЛӨӨ НИДЕРЛАНДУУДЫН ТЭМЦЭЛ

	 

	1932 оны наймдугаар сарын 27

	 

	Арван зургаадугаар зууны үед Европ дахинд засгийн бүх эрхийг хаан гартаа авсан байлаа гэж би чамд сүүлчийнхээ захидалд бичсэн. Англид Тюдорынхон, Испани ба Австрид Габсбургийнхан хаанчилж байв. Орос орон хийгээд Герман, Италийн үлэмж хэсэгт хаант засаг ноёрхож байв. Францад хаан дангаараа жолоодож, бусад вант улсуудаа хаан бараг л хувийн өмч хэмээн үзэх тул тэнд хамгийн нийтлэг маягийн хаант засагтай байсан байж ч болох юм. Маш их авьяас чадвартай голлох сайд байсан Ришельё Францыг, түүний хаант засгийг бэхжүүлэхэд ихээхэн тус хүргэжээ. Герман бууран байгаа учраас л Франц хүчтэй бөгөөд аюулд орохгүй байна гэж Франц боддог байв. Тийм учраас католик шашны том ширээт лам байсан Ришельё Францын протестантуудыг хайр найргүй дарж, хэрэг дээрээ Германы протестантуудыг дэмжиж байжээ. Тэр нь Германы дотоодод нь мөргөлдөөн, эмх замбараагүй байдал бий болгож, улмаар хүчийг нь сулруулах гэсэн зорилготой үйлдэл байв. Тэр бодлого нь их амжилттай болж байжээ. Германд хамгийн их түйвээн сүйтгэгч иргэний дайн болж, тамтагт нь тултал цөлбөн хоосруулж байсныг бид мэдэх билээ.

	Арван долоодугаар зууны дунд үеэр Францад бас л иргэний дайн болж, түүнийг Францын дайн гэж нэрлэж байв. Гэвч тайж нар, худалдаачдын аль алиныг хаан бут ниргэжээ. Тайж нар ямар ч эрх мэдэлгүй хоцорсон боловч хаан тэднийг өөрийн талд татахын тулд олон янзын илүү эрх дарх эдлүүлж байжээ. Тэд хэрэг дээрээ татвар огт төлдөггүй, тайж нар ч, лам нар ч адилхан албан татвараас чөлөөлөгджээ. Албан татварын хамаг хүнд дарамт бүхэлдээ жирийн ард түмэн, ялангуяа тариачдад ногджээ. Хөөрхий ядуучуудаас хүчээр хурааж авсан мөнгөөр хааны дэргэд ихэс дээдэст зориулсан тансаг үзэмжит том том орд харш бариулж байлаа. Парисаас холгүй орших Версальд очиж байснаа, чи санаж байгаа биз дээ? Бидний очиж үзэж байсан тэр том орд харшуудыг арван долоодугаар зууны үед францын тариачдын хөлс цусаар бариулжээ. Версаль бол хэмжээгүй эрхт хаант засагт ёсны бэлэг тэмдэг бөгөөд тэгээд ч Версаль аливаа хаант ёсыг эцэс төгсгөл болгосон Францын хувьсгалын угтал болж байсан нь гайхах хэрэг биш билээ. Гэвч төр үед хувьсгал болох яагаа ч үгүй байв. Людовик XIV хаан ширээнд заларч, түүнийг Агуу их эзэн хаан, эрхэс ертөнц түүний ордныг тойрон эргэж байдаг Наран Хаан хэмээн нэрлэж байв. Людовик 1643˗аас 1715 он хүртэл далан хоёр жил удтал хаанчилж түүний тэргүүн сайд нь Мазарини гэгч бас нэг айхавтар даа лам байжээ. Нийгмийн дээд давхраа тансаг баялагт умбасан, хаан өөрөө урлаг, утга зохиол, шинжлэх ухааныг ивээн тэтгэх боловч тансаг баялгийн нимгэн бүрхэвчийн цаана ядуу зүдүү, зовлонт байдал нуугдаж байжээ. Энэ бол бузар булай, завхай зайдан явдлынхаа хирийг ховорхон угаадаг бие цогцсоо халхалсан хиймэл үе сүлжээсэн ханцуй, хээнцэр гоё хувцасны багийн ертөнц байлаа.

	Тансаг сайхан өнгөн гоёлын нөлөөнд бид бүхэн их л автагджээ. Людовик XIV он удтал хаанчлах хугацаандаа Европ дахинд хүчтэй нөлөөлсөн нь гайхалтай биш юм. Тэр бол хаан хүн ямар байхын жишээ болж, бусад хаад ч түүнийг дуурайхыг хичээдэг байжээ. Гэтэл тэр Их хаан маань хэрэг дээрээ ямар хүн байв аа гээч! Английн нэрт зохиолч Карлейль: «Танай Людовик ХIV˗ны хааны хувцсыг тайлаад хаячих юм бол болцууг нь тайрчихсан жижигхэн муу улаан лууван шиг л юм үлдэнэ дээ» гэж хэлсэн байв. Энэ бол дэндүү хурц хэлсэн үг боловч үүнийг хааныг ч, жирийн иргэн хүнд ч хэлж болох л юм.

	Бид Людовик ХIV˗ыг ярьсаар 1715 он буюу арван наймдугаар зууны эхэн үед тулж ирлээ. Энэ хугацаанд бусад оронд ч олон үйл явдал гарсны заримыг анхаарахгүй өнгөрч болохгүй билээ. Испанийн эсрэг Нидерландууд бослого гаргасан тухай би чамд ярьсан. Тэдний баатарлаг тэмцлийн түүх юунд хүргэснийг ойртож танилцах нь зүйтэй юм. Америкийн Жон Л. Мотли эрх чөлөөний төлөө хийсэн тэр тэмцлийн тухай сайхан ном бичиж, түүний тухай сэтгэл догдлом, уран сайхан өгүүлжээ. Гурван зуун тавин жилийн өмнө Европын энэ хэсэгт болсон үйл явдлын тухай тэгж сэтгэл хөдлөм сайхан өгүүлсэн шиг тийм роман ч байдгийг би мэдэхгүй. юм. «Голландын бүгд найрамдах улс байгуулагдсан нь» гэсэн нэртэй тэр номыг би шоронд байхдаа уншсан юм.

	Нидерланд бол Голланд ба Бельги хоёрыг нэгтгэж байв. Түүнийг («Доод газар») хэмээн нэрлэсэн нь угаас тэр нутаг нам дор газар байсан гэсэн үг юм. Нидерландын нутгийн үлэмж хэсэг далайн төвшнөөс дор байдаг бөгөөд Умардын тэнгисээс асар их ханан хаалтаар хашигдсан байдаг. Ямагт далай тэнгистэй тэмцэлдэгч тэр орноос зоригт далайчид төрөн гарсан бөгөөд далайгаар аялагч хүмүүс худалдаа арилжаа хийх нь их байлаа. Тийм учраас Нидерландын оршин суугчид худалдаачин хүмүүс байв. Тэд ноосон нэхмэл, бусад эдлэл үйлдвэрлэж, Дорнодоос халуун ногоо авдаг байлаа. Брюгге, Гент ялангуяа Антверпен зэрэг баян тансаг, хөл хөдөлгөөн ихтэй хотууд бий болж байв. Дорнодтой хийх худалдаа өргөжсөнөөр тэдгээр хот улам баяжиж арван зургаадугаар зууны үед Антверпен Европын худалдааны төв болсон байв. Антверпений худалдааны зах дээр өдөр бүр таван мянгаад худалдаачид цугларан худалдаа наймааны хэлэлцээ хийж, түүний усан буудалд хоёр мянга таван зуугаад хөлөг онгоц нэг дор зогссон байдаг хэмээн ярилцдаг юм. Өдөрт бараг таван зуун хөлөг онгоц Антверпенд ирж явж байжээ. Хотуудын захиргаад худалдаачдын ангийн хяналтад байдаг байжээ.

	Энэ бол Шинэтгэлийн шашны үзэл санаа асар их хүчтэй нөлөөлсөн тийм маягийн худалдааны нийгэмлэг байлаа. Тэнд, ялангуяа умард хэсэгт нь протестант үзэл ихээхэн дэлгэрчээ. Хуурамч өвлөх эрх олж авснаар Габсбургийн угсааны эхлээд Карл V, дараа нь түүний хүү Филипп II нидерландуудыг захирах болжээ. Тэдний аль аль нь улс төрийн буюу шашны эрх чөлөөг огтхон ч эдлүүлдэггүй байв. Филипп хотууд хийгээд шинэ шашны эрх дархыг устгахыг хичээж байлаа. Тэр балмад хэрцгийгээрээ нэрд гарсан ван Альбаг Нидерландад төлөөний түшмэдээр илгээжээ. Эрүүдлэгийн хууль гаргаж «Цуст зөвлөлийн» шийдвэрээр мянга мянган хүнийг галдан шатаах буюу цаазлан хороож байжээ.

	Тэр бол урт түүх учир би энд цөмийг тоочиж эс чадъюу. Испанийн дарангуйлал хүчтэй болохын хэрээр ард түмний тэмцэх хүч ундран өсөж байв. Вильгельм Молчаливый гэдэг нэрээр алдаршсан Вильгельм Оранский гэдэг хүн тайж ард түмний ухаант жолоодогч болон гарч ирсэн нь тэдний дайсан Альбагаас аль ч талаар давуу хүн байлаа. Эрүүдлэгийн хууль 1568 онд гаргасан нэг шийдвэртээ нэр заасан хэдхэн цөөхөн хүнээс бусад бүх Нидерландуудыг буруу номтон хэмээн үзэж цаазаар аваачих гэжээ. Энэ бол гурав дөрөвхөн мөр үгээр гурван сая хүнийг алахаар заасан түүхэнд байгаагүй хамгийн харгис шийдвэр байв.

	Эхний үед Нидерландын тайж нар, Испанийн хаад хоорондоо л тэмцэлдэж байна гэж бодохоор байв. Ер нь ч бусад орны хаад язгууртны хооронд болдог шиг л тийм маягийн тэмцэл байв. Альба тэднийг нухчин дарахыг хичээж, олон сурвалжтаныг Брюссельд цаазлан хороож байжээ. Цаазлагдсан тайж нарын дотор хамгийн их нэрд гарсан хүний нэг нь гүн Эгмонт байлаа. Хожим нь Альба мөнгө их хэрэгтэй болсон учир дахин хүнд албан татвар ногдуулах гэж оролджээ. Тийнхүү тэр худалдаачдын ангийн халаасанд гар дүрсэн тул тэд бослого гаргажээ. Үүний хажуугаар бас католикууд, протестантуудын хооронд тэмцэл хурцаджээ

	Испани сүр хүчиндээ бардамнасан хүчирхэг гүрэн байлаа. Нидерланд тайж язгууртныг хоослон ядууруулсан худалдаачдын оршин суух хэдхэн мужийн дайтай улс байлаа. Энэ хоёр улсыг хооронд нь зүйрлэхийн аргагүй ажээ. Тэглээ ч гэсэн Испани Нидерландыг дарна гэдэг хэцүү асуудал байлаа. Нэг бус удаа цус урсгаж, бүхэл бүтэн нутаг орны хүн амыг газрын хөрснөөс хүйс тэмтрэн зайлуулж байв. Альба болон түүний цэргийн эрхтнүүд хүнийг алж хөнөөх талаар Чингис хаан ба доголон Төмөртэй уралдан байлаа. Ихэнхдээ монголчуудаас ч давж байжээ. Альба хотуудыг дараа дараалан бүслэн хааж байжээ. Цэрэг дайны сургуульгүй хотын иргэд, заримдаа бүр эмэгтэйчүүд өлсгөлөнд автаж эцсийнхээ хүчийг барагдтал Альбагийн туршлагатай цэргүүдийн эсрэг газар дээр, усан дээр тэмцэн тулж байжээ. Голландууд испанийн дарлалд орсонд орвол эрхэмлэж хайрладаг бүх зүйлээ устгасан нь дээр гэж үзэж испанийн цэргийг хөөн зайлуулахын тулд далангуудыг эвдэж Умард тэнгисийн усаар газар нутгаа усанд авхуулж байжээ. Тэмцэл удаашран үргэлжлэх тусам улам ширүүсэж хоёр тал аль аль нь ер бишийн харгис догшныг үйлдэж байжээ. Гайхамшигт үйл явдлууд болж байв. Үүнд: бүслэгдсэн сайхан Гарлем хот баатарлаг зоригтой тэмцэж эцсээ хүртэл хамгаалсан боловч испанийн цэрэг алж талан, тонон дээрэмдээд дуусжээ. Даланг урсгасны хүчээр аврагдсан Алкмар хот мөн л тийм болжээ. Түүнчлэн Лейден хот дайсанд бүслэгдсэнээс болж өлсгөлөн, өвчин тахал гарч олон мянган хүн үхэж үрэгджээ. Лейденд хотын модны ногоон навчийг нэгийг ч үлдээлгүй хүн иджээ. Эрэгтэй, эмэгтэй хүмүүс бас юм олж идэх гэж хог дээр өлөн ноходтой тэмцэлддэг байжээ. Тэд тийнхүү тэссээр байлаа. Хүмүүс турж эцэн өлбөрч үхэж байсан ч гэсэн хэрмийн ханын цаанаас дайсанд заналхийлэл учруулан, нохой, үхэр хулгана, ер нь юу ч идсэн хамаагүй, харин бууж л өгөхгүй гэж испаничуудад мэдэгдэж байжээ. «Биднээс бусад амьд бүхэн үхэж сөнөлөө ч гэсэн бид бүхэн харь нутгийн дарангуйлагчдаас эмэгтэйчүүдээ, эрх чөлөөгөө, шашнаа хамгаалахын тулд зүүн гараа ид эд баруун гараа үлдээх болно гэдгийг санах хэрэгтэй. Хэрэв хаад ноёд уур хилэн нь бадарч биднийг үхэл зовлонд учруулан, бидэнд туслахаас татгалзах аваас та нарыг хотод оруулахгүйн тулд эцсээ хүртэл тэмцэх болно. Бид эцсийн мөчиндөө хүрээд өөрсдийн гараар хогоо шатааж, та нарт гал голомтоо доромжлуулж, эрх чөлөөгөө устгуулахгүйн тулд эрэгтэйчүүд, эмэгтэйчүүд, хүүхэд цөм дүрэлзсэн гал руу орж үхэх болно» гэж байлаа.

	Лейден хотынхон тийм зориг шийдмэг байжээ. Гэвч өдөр хоног өнгөрсөөр байсан боловч тусламж ирээгүй тул тэд аргаа баран Голландын мужуудад байдаг хань нөхдөдөө мэдээ явуулжээ. Тэгтэл муж улсууд нь Лейденг дайсны гарт өгсөнд орвол хайрт орноо усанд живүүлсэн нь дээр. «Улс орноо алдсанд орвол усанд живүүлсэн нь дээр» гэсэн зоригтой шийдвэр гаргасан байлаа. Тэгээд тэд хүнд гамшиг зовлонд учраад байсан ах дүүгийн барилдлагат Лейденд: «Лейден чамайг золиос болгосонд орвол нийт улс орноо, өгөөмөр их баялгаа усанд живж мөхөхийг үзсэн нь дээр гэж бид хэлэлцэн тохирлоо!» гэсэн хариу өгсөн ажээ.

	Эцсийн мөчид усны далангууд дараа дараалан сэтрэн онгойж салхины аясаар халин орж ирсэн тэнгисийн усаар хүнсний зүйл болон тусламжийн зүйл ачсан голландын хөлөг онгоцнууд орж ирсэн байна. Шинэ дайсан болох тэнгис далайгаас айсан Испанийн цэрэг төдхөн ухран зайлсан ажээ. Тийнхүү Лейден хот тэсэн гарч чадсан ба түүний оршин суугчдын баатарлаг зоригийн дурсгалд зориулан 1575 онд Лейдений алдарт их сургуулийг үндэслэн байгуулсан түүхтэй.

	Тийм баатарлаг түүхт явдал маш олон гарч байсан, бас цуст яргалга ч их болж байжээ. Антверпен гэдэг сайхан хотод аймшигт их алаан хядаан болж найман мянган хүн алагджээ. Тэр үйл явдлыг «Испанийн галзуурал» хэмээн нэрлэдэг болжээ.

	Гэвч тэр түүхт их тэмцэл Өмнөд Нидерландад биш, харин гол төлөв Голландад болж байжээ. Испанийн эрх баригчид хахуульдах, албадах арга хэрэглэн нидерландын олон тайжийг өөрийн талд оруулж, тэдний гараар эх орон нэгтний нь даруулж байв. Нутгийнх нь өмнөд хэсэгт протестантуудыг бодвол католик шашинтан илүү олон тоотой байсан явдал испаничуудад их тус болжээ. Тэд католик шашинтнуудыг өөрийн талд оруулах гэж их хичээж, зарим үед амжилт олж байв. Тайж нар яасан гэж санана! Тэд төрөлх эх орон нь үхлийн аюулд ороод байхад испанийн хаанаас өршөөл энэрэл, эд баялаг горилон шившигтэй муухайгаар урван тэрсэлжээ.

	Вильгельм Оранский Нидерландын Ерөнхий штатад хандан хэлсэн үгэндээ: «Нидерландууд Нидерландуудын тусламжтайгаар л дарагдахад хүрч байна. Гүн Альба гайхуулаад байгаа тэр хүчийг та нараас, нидерландын хотуудаас авахаас өөр хаанаас авах билээ? Тэр хаанаас хөлөг онгоц, буу зэвсэг, мөнгө, цэрэг авч байна вэ? Нидерландын оршин суугчдаас л авч байгаа юм» гэсэн байв.

	Тийнхүү аргаар испаничууд эцсийн эцэст Нидерландын нутгийн нэг хэсгийг булаан авсан нь одоогийн Бельгийн нутаг юм. Харин тэд хэчнээн чармайлт тавьсан ч гэсэн Голландыг эзэлж чадаагүй билээ. Гэхдээ тэр удаан тэмцлийн бараг эцэст нь хүртэлх явцад голландууд испанийн хаан Филипп II˗т үнэнч хэвээр байсан нь сонин юм шүү. Хэрэв эрх чөлөөтэй байхыг нь л хүлээн зөвшөөрөх юм бол тэд Филиппийг хаан хэвээр байлгахад бэлэн байжээ. Тэгээд бүр эцэстээ тэд арга буюу түүний хаан байхыг татгалзсан ажээ. Тэд өөрийн их жолоодогч Вильгельмийг хаанд өргөмжилсөн боловч тэр хаан болохоос татгалзжээ. Тийнхүү аргагүй нөхцөл байдлын эрхээр Голланд бүгд найрамдах улс болжээ. Тэр үед хэмжээгүй эрхт ёсны уламжлал тийм хүчтэй байсан ажгуу.

	Голландад тэмцэл олон жил үргэлжилжээ. Бүр 1609 онд Голланд тусгаар тогтносон улс болжээ. Тэгэхдээ тэмцлийн хамгийн ширүүн үе нь 1567˗1584 онуудын үе байв. Испанийн хаан Филипп II Вильгельм Оранскийг ялж чадахгүй болохоор түүнийг хөнөөлгөхөөр хөлсний алуурчин явуулжээ. Түүнийг алсан хүнд шагнал өгнө гэдгийг Филипп олны өмнө амласан ажээ. Тэр үед Европт ийм л ёс суртал байжээ. Вильгельмийг алах гэж хэд хэдэн удаа оролдоод чадсангүй. Тэгж тэгж 1584 онд зургаа дахь удаагийн нь оролдлого бүтэж, Голланд даяар «эцэг Вильгельм» хэмээн хүндлэн нэрлэдэг ч тэр их хүн амь эрсэджээ. Гэвч тэр зорьсондоо хүрчээ. Голланд хохирол, зовлон амссан ч гэсэн бүгд найрамдах улс болж чаджээ. Хэрцгийлэл, дарангуйллыг эсэргүүцсэн эсэргүүцэл улс орон, ард түмний нь сайн сайхны зүг хөтлөн байлаа. Тэд хатуужил бэхэжжээ. Тийнхүү Голланд итгэл төгс явж хүчээ аван авсаар тэнгисийн их гүрэн болон хувирч, Алс Дорнодод эзлэн түрэмгийлж эхэлжээ. Харин Голландаас тасарсан Бельги испаничуудын эрхшээлд хэвээр үлдсэн байна.

	Европын газрын зургийг үзэж дуусгахын тулд одоо Германыг дахиад нэг харъя. 1618˗аас 1648 оныг дуусталх үед Германд Гучин жилийн дайн хэмээн нэрлэгдэх болсон аймшигт иргэний дайн болж байжээ. Тэр бол католикууд ба протестантуудын хооронд болсон тэмцэл байв. Германы том, жижиг вангууд хоорондоо болон эзэн хааны эсрэг тэмцэлджээ. Францын католик шашинт хаан зөвхөн эмх замбараагүй байдал бий болгох зорилгоор протестантуудын талд орж байжээ. Эцсийн эцэст «Умардын арслан» хэмээн нэрлэгдэж байсан Швецийн хаан Густав˗Адольф гэгч гарч ирж эзэн хааныг ялан протестантуудыг аварчээ. Гэвч Герман орон ядууран хоосорсон байв. Хөлсний цэргүүд дээрэм тонуул хийж, олз ашиг хөөцөлдөн яг л дээрэмчин мэт байв. Армиудыг нь захирч байсан генералууд хүртэл цэргүүдэд төлөх мөнгөгүй, өгөх хоолгүй болоод ирэх дээрээ дээрэм тонуул хийж байжээ. Үүнийг л бодоод үз л дээ! Энэ дайн гучин жил үргэлжилж, цус урсах, эвдлэн сүйтгэх, дээрэм тонуул хийх явдал жил ирэх тусам ихэссээр байлаа. Худалдаа эрс уналтад орсон буюу бүрэн зогсож, газар тариалангийн ажил бараг зогссон байв. Тийм учраас хүнсний зүйл улам бүр хомсдож, өлсгөлөнд автсаар байжээ. Түүний уршгаар дээрэм, тонуул ихсэх нь аргагүй байв. Герман улс нэг ёсны мэргэжлийн болон хөлсний цэрэг тэжээх газар болон хувирсан байв.

	Тэгж тэгж дайн дууссан, тэгэхдээ ерөөс дээрэмдэх юу ч үгүй болгоод дууссан байж ч болох юм. Тийнхүү Герман маш удтал хүчээ сэлбэн тэнхэрч чадахгүйд хүрчээ. 1648 онд Вестфелийн найрамдлын гэрээ байгуулснаар Герман дахь иргэний дайн зогсжээ. Эзэн хаан хийгээд Ариун Ромын эзэнт гүрэн ямар ч эрх мэдэлгүй, зөвхөн хий үзэгдэл болон үлдсэн байв. Франц улс Эльзас хэмээх томоохон хэсэг газрыг нь эзлэн авчээ. Франц түүнийг хоёр зуун жил эзэмшиж, шинэ Германд арга буюу буцаан өгчээ. Тэгснээ 1914—1918 оны их дайны дараа дахин буцаан авчээ. Тийм учраас уг найрамдлын гэрээ Францад ашигтай болсон байна. Гэвч Герман шинэ их гүрэн болон өндийж, Францад байнга аюул занал учруулах болжээ. Гэр бол Гогенцоллернуудын угсааныхан захирч байсан Прусс байлаа.

	Вестфалийн гэрээгээр Швейцар ба Голландын бүгд найрамдах улсуудыг бүрмөсөн зөвшөөрөн хүлээжээ.

	Дайн, цус урсгах явдал, дээрэм тонуул, мухар сохор бишрэл хэнээрхлийн тухай би чамд мөн ч аймшигтай их юм ярилаа даа! Гэтэл Сэргэн мандалтын дараахан, оргилсон эрчим хүч урлаг утга зохиолын цэцэглэлтийн дараахан Европ үнэндээ тийм байлаа. Би Европыг Азийн орнуудтай зүйрлэн ярихдаа Европт шинэ амьдрал сэргэснийг тэмдэглэн хэлж байсан билээ. Тар амьдрал өөрийнхөө зам мөрийг гаргах гэж яаж мэрийн тэмцсэнийг бид үзлээ. Нялх хүүхэд буюу шинэ байгуулал өсөж торних гэж юутай их тарчлан зовдог ажээ. Ялангуяа эдийн засгийн үндэс нь тогтворгүй байвал дээр байгаа нийгэм, улс төрийн байгууламж нь ихээхэн доргиж донсолдог байна. Европт шинэ амьдрал сэрвийж эхэлсэн нь илэрхий байв. Гэвч түүнийг дагалдан ямар их зэрлэг балмад явдал болж байсан гээч! «Удирдахуйн ухаан нь хууран мэхлэхийн ухаан болсон» явдал тэр үеийн магад үнэн билээ. Худал хэлэх өдөөн хатгах, хүчирхийлэх, харгислах явдал бүхий л агаар амьсгалд нэвт шингэж, хүмүүс ч түүнийг тэсэн байсан нь сонин юм шүү.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

